
Txillardegi 

Estatu-mugak: 
Hare! Hare! 

Timor uhartea: 30.000 km karra-
tu. 1.600.000 biztanle. Bi herenak 
Ekialdeko Timor delakoan. Europatik 
urrun, oso urrun. Australiatik beretik, 
ia-ia 1.000 kilometro, eta Djakartatik 
2.000. Europatik, nik dakita, 15.000 
kilometro inguru. 1520an portugalda-
rrek «deskubritu» zuten Timor, espai-
niarrek Amerika «deskubritu» zuten 
bezala. Indio gizarajoen arimak «sal-
batzera» hasi ginen joaten haraino gu 
europarrok, txintxo-txintxo. Ramiro 
de Maeztu fatxak dixit. 

1618an holandarrak iritsi ziren in-
guru haietara, eta Mendebaldeko be-
ren partea okupatu zuten. Indioen ari-
mak salbatzekotan, jakina. 1642an 
Ekialdeko eskualdeak okupatu zituz-
ten portugesek. Eta fifty-fifty: erdia 
Amsterdam-dik gobernatuko zen 
uhartea, beste erdia Lisboa-tik. Eder-
to! Bertakoak? Connais-pas. 1859an 
erdibiketa hori bedeinkatu zuen Euro-
pak. Aurrerakoan: Mendebaldea, Ho-
landa; Ekialdea, Portugal. Muga nola 
finkatu ote zen? Arimak salbatzera jo-
an ziren Konpainiei galdetu beharko. 
Baina partiketa zuzena izan zen se-
gurki, eta «ajustada a derecho». Ongi 
dakigu guk horren berri. Haiti/Repu-
blica Dominicana zatiketa egin zen 
bezalatsu: Logika hutsaz, eta bertako-
en interesen defentsan. Noski! 

1945ean. deskolonizazioaren ola-
tuan, Indonesia osoa, Mendebaldeko 
Timor barne, Europa-tik Askatuta. 
Ekialdeko Timor, berriz. Portugalen 
gelditu. FRE.TI.LI.N mogimendu As-
katzaileak orduan (1975) Lisboa-reki-
ko loturak hautsi, eta Askatasuna al-
darrikatu. Orduan... Indonesia indarka 
sartu, eta gaur arte. Ramos Horta eta 
Ximenez Belo Apezpikuak Nobel-Sa-
ria jaso zuten orain dela hiru urte. Ti-
mortarren eskubide nazionalen alde 
egindako borroka nekagaitzagatik. 
Nola onartuko Estatuek, ordea, Orde-
nu Internazional famatua puskatzea. 
eta muga zaharrak erraustea, beha-
rrezkoa eta eskubidezkoa denik? 

Timor dela-ta. Estatu GUZTIAK 
daude gaur dardar. Gora Estatua! Dio-
te ahobatez. Hare! Hare!. 


